ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՆՈՅԵՄԲԵՐԻ 15-Ի N 1287-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
[bookmark: bookmark0]Հայաստանի Հանրապետության վարչապետի 2023 թվականի հուլիսի 11-ի N 746-Ա որոշման հավելվածով հաստատված «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին», «Հայաստանի Հանրապետության հարկային օրենսգրքում լրացում կատարելու մասին» և «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում լրացում կատարելու մասին» Հայաստանի Հանրապետության օրենքների կիրարկումն ապահովող միջոցառումների ցանկի 5-րդ կետի համաձայն մշակվել և 2023 թվականի նոյեմբերի 7-ին Կառավարություն է ներկայացվել «Հայաստանի Հանրապետության կառավարության 2018 թվականի նոյեմբերի 15-ի N 1287-Ն որոշման մեջ լրացումներ և փոփոխություններ կատարելու մասին» Կառավարության որոշման նախագիծը (այսուհետև՝ նաև Նախագիծ)։ Նախագիծը քննարկվել է սոցիալական նախարարական կոմիտեի 2023 թվականի դեկտեմբերի 20-ի նիստում, սակայն, հաշվի առնելով քաղաքացիական ծառայողին պաշտոնից ազատելու կամ լիազորությունների դադարեցման դեպքում տրամադրված արձակուրդի համար վճարված գումարների հետ գանձմանն առնչվող՝ Նախագծով առաջարկվող դրույթների վերաբերյալ առկա տարաձայնությունները, Նախագիծը հանվել է օրակարգից: Միաժամանակ փոխվարչապետ պարոն Մ․ Գրիգորյանը հանձնարարել է համապատասխան կարգավորումները նախատեսել «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում, իսկ լրամշակված նախագիծը ևս մեկ անգամ քննարկել շահագրգիռ մարմինների հետ:
Փոխվարչապետ պարոն Մ․Գրիգորյանի հանձնարարականի համաձայն «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 25-րդ հոդվածում նախատեսվեցին փոփոխություններ՝ սահմանելով պետական պաշտոններ և պետական ծառայության պաշտոններ զբաղեցնող անձանց լրացուցիչ միանվագ արձակուրդային վճարի տրամադրմանը վերաբերող կարգավորումներ: Օրենքի նախագիծն Ազգային ժողովի կողմից ընդունվեց 2024 թվականի դեկտեմբերի 4-ի նիստում (04.12.2024թ. ՀՕ-521-Ն օրենք): «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-521-Ն օրենքի ընդունմամբ ևս Հայաստանի Հանրապետության կառավարության 2018 թվականի նոյեմբերի 15-ի N 1287-Ն որոշման մեջ փոփոխություններ կատարելու անհրաժեշտություն առաջացավ։
«Հայաստանի Հանրապետության կառավարության 2018 թվականի նոյեմբերի 15-ի N 1287-Ն որոշման մեջ լրացումներ և փոփոխություններ կատարելու մասին» Կառավարության որոշման լրամշակված նախագծով առաջարկվում են իրավակիրառ պրակտիկայում առաջ եկած որոշ խնդիրների լուծմանը, Կառավարության 2018 թվականի նոյեմբերի 15-ի N 1287-Ն որոշման դրույթների, «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2023 թվականի մայիսի 3-ի ՀՕ-160-Ն օրենքի 81-րդ հոդվածի 7-րդ կետի դրույթների, «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-521-Ն օրենքի 11-րդ և 14-րդ հոդվածներով նախատեսված դրույթների համապատասխանեցմանը, ինչպես նաև արձակուրդի տրամադրման գործընթացի թվայնացմանն (քաղաքացիական ծառայության տեղեկատվական հարթակով (այսուհետև՝ Հարթակ) իրականացնելու) ուղղված փոփոխություններ:
	
2. Առաջարկվող կարգավորման բնույթը
[bookmark: bookmark1]Նախագծով մասնավորապես առաջարկվում է հստակեցնել քաղաքացիական ծառայողի ամենամյա արձակուրդի տրամադրումն այն դեպքերում, երբ քաղաքացիական ծառայողը երկուսուկես աշխատանքային տարի անընդմեջ խուսափում կամ հրաժարվում է իրեն հասանելիք ամենամյա արձակուրդի կամ դրա մի մասի (չօգտագործված մասի) օգտագործումից՝ չներկայացնելով ամենամյա արձակուրդ տրամադրելու մասին դիմում։ Այս պարագայում նախատեսվում է, որ քաղաքացիական ծառայողի ամենամյա արձակուրդի տրամադրման ժամանակահատվածը կարող է որոշվել համապատասխան պաշտոնատար անձի կողմից, իսկ ամենամյա արձակուրդը կամ դրա մի մասը տրամադրելու մասին անհատական իրավական ակտը` ընդունել առանց քաղաքացիական ծառայողի համապատասխան դիմումի: Նախագծի անցումային դրույթներով նախատեսվում է, որ հիշյալ կարգավորումն ինչպես նաև տվյալ աշխատանքային տարում և դրա ավարտից հետո 18 ամսվա ընթացքում քաղաքացիական ծառայողին ամենամյա արձակուրդը կամ ամենամյա արձակուրդի տեղափոխված մասը չտրամադրելու դեպքում այդ ժամկետից հետո կետանցված յուրաքանչյուր օրվա համար քաղաքացիական ծառայողին գործատուի կողմից տուժանք վճարելու վերաբերյալ դրույթների գործողությունը տարածվում է 2023 թվականի դեկտեմբերի 1-ին և դրանից հետո սկսված և հաջորդող աշխատանքային տարիների ամենամյա արձակուրդների վրա՝ հաշվի առնելով այն հանգամանքը, որ «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2023 թվականի մայիսի 3-ի ՀՕ-160-Ն օրենքի համապատասխան դրույթը արդեն իսկ գործողության մեջ է մտել 2023 թվականի դեկտեմբերի 1-ից։
Նախագծում ներառվել են նաև «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով սահմանված միանվագ արձակուրդային վճարների վճարմանը վերաբերող դրույթները, մասնավորապես՝ մեկ օրացուցային տարվա ընթացքում քաղաքացիական ծառայողին լրացուցիչ միանվագ արձակուրդային վճարը մեկ անգամ տրամադրելու, քաղաքացիական ծառայողի ամենամյա արձակուրդը կամ դրա մասը հաջորդ աշխատանքային տարի տեղափոխելու դեպքում լրացուցիչ միանվագ արձակուրդային վճարը տվյալ աշխատանքային տարվա վերջում վճարելու, ինչպես նաև մեկ օրացուցային տարում տարբեր աշխատանքային տարիների ամենամյա արձակուրդները օգտագործելու դեպքում լրացուցիչ միանվագ արձակուրդային վճարը տվյալ աշխատանքային տարվա վերջում վճարելու վերաբերյալ դրույթներ (օրինակ՝ ծառայողի աշխատանքային տարին ընդգրկում է ապրիլի 1-ից հաջորդ տարվա ապրիլի 1-ը ընկած ժամանակահատվածը, 2025-2026թթ․ ամենամյա արձակուրդը օգտագործում է 2026 թվականի մարտին և նրան վճարվում է միանվագ արձակուրդային վճարը, 2026-2027թթ․ ամենամյա արձակուրդը կամ դրամ մի մասը 2026 թվականի դեկտեմբերին օգտագործելու դեպքում միանվագ արձակուրդային վճարը կվճարվի 2027 թվականի ապրիլի 1-ին)։ 
Դրանով պայմանավորված, Նախագծով առաջակվում է արձակուրդի տրամադրման կարգից հանել միանվագ արձակուրդային վճարը ամենամյա արձակուրդի առաջին մասի հետ տրամադրելու պայմանը։ 
Նախագծով առաջարկվում է նաև մինչև համապատասխան աշխատանքային տարվա ավարտը քաղաքացիական ծառայողին պաշտոնից ազատելու կամ լիազորությունների դադարեցման դեպքում տրամադրված արձակուրդի համար վճարված գումարները հետ գանձելուն վերաբերող իրավակարգավորումներ, որոնք ևս սահմանվել են «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-521-Ն օրենքով։
Բացի այդ, Նախագծում նախատեսվում է արձակուրդի տրամադրման և վճարման մասին դրույթ այն քաղաքացիական ծառայողների վերաբերյալ, որոնց 65 տարին լրանում է տվյալ աշխատանքային տարվա ընթացքում: Նախագծով հստակեցվում է նաև աշխատանքային տարվա հասկացությունը՝ հիմք ընդունելով «Քաղաքացիական ծառայության մասին» օրենքով սահմանված առանձնահատկությունները, ինչպես նաև սահմանվում են աշխատանքային տարում ամենամյա արձակուրդի իրավունք տվող ժամանակահատվածները սահմանող դրույթներ: Միաժամանակ Նախագծով առաջարկվում է արձակուրդի ժամանակացույցի կազմման, ինչպես նաև արձակուրդի դիմումի ձևավորման գործընթացը Հարթակով կազմակերպելուն վերաբերող դրույթներ (համապատասխան անհատական իրավական ակտը շարունակելու է ընդունվել էլեկտրոնային փաստաթղթաշրջանառության համակարգով)։ Ընդ որում Հարթակով կազմակերպվող վերը նշված գործընթացներին վերաբերող դրույթների համար ուժի մեջ մտնելու ժամկետը նախատեսվում է 2026 թվականի նոյեմբերի 1-ը։ Տվյալ ժամկետը նախատեսվել է հաշվի առնելով այն հանգամանքը, որ անձնակազմի կառավարման ստորաբաժանման աշխատողները մինչև համապատասխան դրույթներն ուժի մեջ մտնելը Հարթակում մուտքագրեն աշխատողների նախկին աշխատանքային տարիների չօգտագործված արձակուրդային օրերը։ Առաջարկվող ժամկետի համար հաշվի է առնվել նաև պետական մարմիններից կատարված հարցման արդյունքները։

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է Վարչապետի աշխատակազմի քաղաքացիական ծառայության գրասենյակի կողմից:

4. Ակնկալվող արդյունքը
Նախագծի ընդունմամբ Հայաստանի Հանրապետության կառավարության 2018 թվականի նոյեմբերի 15-ի N 1287-Ն որոշմամբ հաստատված՝ քաղաքացիական ծառայողին արձակուրդ տրամադրելու կարգը և պայմանները կհամապատասխանեցվեն ավելի բարձր իրավական ուժ ունեցող իրավական ակտերին՝ Աշխատանքային օրենսգրքին, «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքին, միաժամանակ կնախատեսվեն դրույթներ, որոնք առավել կհստակեցնեն արձակուրդի տրամադրման գործընթացը: Իսկ արձակուրդի տրամադրման գործընթացի թվայնացմամբ, կպարզեցվեն արձակուրդների օրերի հաշվառման և տրամադրման ինչպես նաև ժամանակացույցի կազմման ընթացակարգերը (բացառությամբ Արտաքին գործերին նախարարության քաղաքացիական ծառայողների, քանի որ դիվանագետների անձնական գործերը չեն վարվում Հարթակով, արձակուրդի ժամանակացույցը կազմելիս ընտրված ամիսները պետք է ուղարկվեն քաղաքացիական ծառայողի անմիջական ղեկավարի հաստատմանը, որի դիվանագետ լինելու դեպքում այդ գործընթացը հնարավոր չէ ապահովել): 

5. Տեղեկություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
«Հայաստանի Հանրապետության կառավարության 2018 թվականի նոյեմբերի 15-ի N 1287-Ն որոշման մեջ լրացումներ և փոփոխություններ կատարելու մասին» Կառավարության որոշման ընդունմամբ պետական բյուջեում եկամուտների կամ ծախսերի փոփոխություն չի սպասվում:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
[bookmark: _GoBack]Նախագիծը բխում է Կառավարության 2022 թվականի մայիսի 13-ի N 691-Լ որոշմամբ հաստատված հանրային կառավարման բարեփոխումների ռազմավարության 18-րդ կետի 2-րդ ենթակետից, Հայաստանի Հանրապետության վարչապետի 2023 թվականի հուլիսի 11-ի N 746-Ա որոշման հավելվածով հաստատված «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին», «Հայաստանի Հանրապետության հարկային օրենսգրքում լրացում կատարելու մասին» և «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում լրացում կատարելու մասին» Հայաստանի Հանրապետության օրենքների կիրարկումն ապահովող միջոցառումների ցանկի 5-րդ կետից։
